
Kitabda nəqliyyat ekspedisiya işlərinin təşkilinə aid  olan material tədris proqramına uyğun şəkildə verilmişdir. Kitab  nəqliyyat ekspedisiya xidmətinin inkişaf tarixi, ekspeditor  və agentlərin fəaliyyətini nizamlayan beynəlxalq və milli assosiasiyalar, nəqliyyat ekspedisiya xidmətinin nəqliyyat prosesində rolu, nəqliyyat ekspedisiya xidmətinin hüquqi nizamlanması, müxtəlif nəqliyyat növlərində nəqliyyat sənədləri, ekspeditor və agent müəssisəsində narazılıqlar üzrə işin təşkili, yüklərin müxtəlif  nəqliyyat növləri ilə çatdırılması zamanı nəqliyyat ekspedisiya xidmətinin xüsusiyyətləri, terminal xidmət sistemi, ekspeditor və nəqliyyat agentliyi firmalarının işinin təşkili, əhaliyə nəqliyyat ekspedisiya xidmətinin xüsusiyyətləri bölmələrini əhatə edir.

Kitab «Nəqliyyatda daşımaların və idarəetmənin təşkili mühəndisliyi» ixtisası üzrə təhsil alan ali məktəb tələbələri üçün nəzərdə tutulmuşdur. Magistrantlar, orta ixtisas təhsili müəssisələrinin tələbələri, müxtəlif nəqliyyat növlərində idarəetmə, biznes, nəqliyyat - ekspedisiya sahəsində məşğul olanlar, həmçinin geniş oxucu kütləsi tərəfindən istifadə oluna bilər. 
Heç biriniz öz Rəbbindən başqa birisinə ümidvar olmamalı, 

öz günahından başqa bir şeydən qorxmamalı, 

ondan bilmədiyi şey soruşulanda «bilmirəm» deməkdən
və bilmədiyi şeyi öyrənməkdən utanmamalıdır. 

Nəhcül Bəlağə
Giriş 

Bazar münasibətlərinə keçidin müasir mərhələsində intehsal infrastrukturunun, o cümlədən material resursların etibarlı mübadiləsini təmin edən nəqliyyatın inkişafının sürətləndiril​mə​sinə ehtiyac yaranır. İstehsal potensialının inkişafı təsərrüfat əlaqələrinin artmasını səbəb olur. Müasir şəraitdə mal mübadiləsi proseslərinin qənaətcil fəaliyyət göstərməsini təmin etmək üçün nəqliyyat kompleksinin imkanlarına ətraflı nəzər salmaq lazımdır.  

Bazar təsərrüfatına keçiddə istehlakçıların istifadə etdikləri məhsulların keyfiyyətinə tələbat artır. Bu nəqliyyat xidmətlərinə də aiddir, belə ki, onların keyfiyyətinin artırılması son nəticədə istehsalın səmərəliliyini və uyğun olaraq nəqliyyat xidmətindən istifadə edən müəssisələrin gəlirini də artırır. 

Yük daşımalarında yüklərin xüsusiyyətindən və müştərilərin tələbindən asılı olaraq keyfiyyət göstəriciləri nəqletmə prosesində yüklərin qorunması, yük partiyalarının alıcılara gəlməsinin müntəzəmliyi, yüklərin çatdırılması vaxtının maksimum qısaldılması, yük partiyasının göndərilməsi cədvəlinin sərt gözlənilməsi və onların alıcıya dəqiq təyin olunmuş müddətlərdə zəmanətli gəlişi və s. hesab olunur.

Müasir iqtisadiyyat üçün onun üç əsas subyektinin qarşılıqlı təsiri xarakterikdir: istehsalçı, istehlakçı və dövlət. Təsərrüfat proseslərinin hər bir iştirakçısının öz fəaliyyətini uyğunlaşdırdığı konkret məqsədləri vardır. Bazar şəraitində onun subyektlərinin müvəffəqiyyətli işi üçün bazarı dərin bilmək və orada yaranmış situasiyaya təsir alətlərini bacarıqla tətbiq etmək xüsusi əhəmiyyət kəsb edir. 

Müasir şəraitdə respublikamızın iqtisadiyyatı yüksəliş dövrü keçir. Bu dövr istehsal olunan məhsulların, xammal və yarımfabrikatların, o cümlədən əhalinin yerdəyişmələrinin çoxalması ilə xarakterizə olunur. Yaranmış şəraitdə nəqliyyat müəssisələri yeni səmərəli yollar axtarmalı, xidmət səviyyəsi və keyfiyyətini artırmalıdırlar. Belə yollardan biri nəqliyyat ekspedisiya xidmətləri bazarının yaradılması və təkmilləşdirilməsidir. 

Ekspedisiya (expeditio) sözünün mənası qaydaya salmaq və ya səfər (yürüş) deməkdir. Bunanla əlaqədar «ekspedisiya» termini altında bir qrup şəxsin, dəstənin elmi tədqiqat və hər hansı ərazinin öyrənilməsi məqsədilə gedişi, belə gediş iştirakçılarının kollektivi, nəyisə təyinatına görə göndərən, paylayan təşkilat, müəssisə, habelə ekspedisiya əməliyyatlarını həyata keçirən təşkilatla müştəri arasındakı müqavilə başa düşülür. 

Ekspertlərin fikrincə, XXI əsrin əvvəllərində nəqliyyat xidmətlərinə olan tələbat ayrı – ayrı nəqliyyat növlərinin daşıma qabiliyyətindən xeyli çoxdur. Yaranmış situasiyada «nəqliyyat infarkt»ı təhlükəsi getdikcə artır və təhlükəni yalnız nəqliyyatın inkişafının yeni loqistik konsepsiyasının köməyi ilə aradan qaldırmaq olar. Deyilən konsepsiyanın zəif yeri yük axınlarının paylanması kanallarıdır. Yaranmış vəziyyətdən çıxış yolu ekspeditorlar, nəqliyyat müəssisələri və məhsul istehsal edən müəssisələrin çıx inteqrasiyası ola bilər. Ekspeditorlar bazarın tələblərinə adekvat, cəld reaksiyanı təmin edən, çatdırma vaxtını izləyən, çatdırma və təchizat funksiyalarını optimallaşdıran loqistik sistemin sahibinə çevrilirlər. Ekspeditorlar həmçinin istehsalçı müəssisələrin nəqliyyat xərclərinin qənaət edilməsinin qarantı rolunda da çıxış edirlər. 

Təsərrüfat əlaqələrinin mürəkkəbləşməsi və bizim ölkənin dünya iqtisadi və informasiya fəzasına inteqrasiyası nəqliyyat ekspedisiya xidmətləri bazarının adekvat inkişafını tələb edir, belə ki, məhz istehsala xidmətin nəqliyyat ekspedisiya prosesi hal – hazırda nəqliyyat sisteminin bütünlüklə inkişaf tempi və səmərəliliyini müəyyən edir.

Beynəlxalq mal mübadiləsinin genişləndiyi şəraitdə həm bizim ölkənin, həm də dünya nəqliyyat bazarının strukturunun dəyişilməsi baş verir. Bu, özünü, hər şeydən qabaq, müxtəlif nəqliyyat növlərinin işinin uzlaşdırılmasında göstərir. Uzlaşma yüklərin istehsalçıdan alıcıya çatdırılmasının tezləşdirilməsinə, həmçinin «dəqiq vaxtında» prinsipinin həyata keçirilməsinə kömək edir. Məlumdur ki, nəqliyyat – yol kompleksinin fəaliyyəti yük sahiblərinin tələbatının maksimal dərəcədə ödənilməsinə yönəldilmişdir. Lakin əsas məsələn sadəcə yüklərin daşınması deyildir: müştəri nəqliyyat xidməti üzrə xidmətlər kompleksi, birinci növbədə ekspedisiya xidmətləri almağı arzulayır. 

Beynəlxalq daşımaların dünya standartlarına uyğun və yeni texnologiyalarla inkişafı mütəxəssislərin ekspedisiya xidmətlərinin inkişafı sahəsindəki maraqlarını gücləndirir. Bununla əlaqədar ekspedisiya xidmətləri son zamanlar nəqliyyatçı mütəxəssislərin diqqətini cəlb edir. 

Müasir dünyada tonnaja tələb yük sahibi – fraxtedən tərəfindən deyil, onun qarışıq rabitələrdə yük daşıma operatoru rolu oynayan agenti – ekspeditor tərəfindən təqdim edilir. Dünyada (bütün nəqliyyat növləri üzrə) yük göndərişlərinin təxminən 75 % ekspeditorlar tərəfindən rəsmiləşdirilir, lakin müxtəlif nəqliyyat növlərində yükün əhatə dərəcəsi müxtəlifdir. Məsələn, ekspeditorların əhatəsinə düşən yük faizləri aviasiyada 98 %, avtomobil nəqliyyatında 80 %, dəniz nəqliyyatında 70 %, dəmir yolunda 20 % - dir. 

Dünya nəqliyyat bazarında ekspeditorlara olan tələbat bu sahədə buraxılan mütəxəssislərin keyfiyyətinin artırılmasını tələb edir. Müasir dünyada nəqliyyat ekspeditoru hər hansı nəqliyyat növü ilə məhdudlana bilməz. O, bütün nəqliyyat növləri üzrə, özünün praktiki fəaliyyətinə lazım olan qədər, məlumata malik olmalı, müştərilərə kompleks nəqliyyat ekspedisiya xidməti göstərməyi bacarmalıdır. 

Müəllif dərs vəsaitinin ərsəyə gəlməsində göstərdiyi köməyə görə Nəqliyyat Nəzirliyinin işçisi magistr Rəhimov Çingizə öz minnətdarlığını bildirir. 

Dərs vəsaiti haqqında irad və təkliflərini bildirəcək oxucuya müəllif qabaqcadan təşəkkür edir.

fəsil 1. nəqliyyat və ekspedisiya xidməti
1.1.Nəqliyyat ekspedisiya xidmətinin inkişaf tarixi
Nəqliyyat və nəqliyyat ekspedisiya xidməti ümumi nəqliyyat prosesinin hissələri olduğu üçün nəqliyyat ekspedisiya xidmətinin meydana gəlməsi və inkişafı tarixinə nəqliyyatın inkişaf tarixindən kənarda baxmq olmaz. 

Nəqliyyat ekspedisiya fəaliyyətinin başlanğıcı çox qədim zamanlardan gəlir. Finikiya və Qədim Romada b.e.ə. ikinci minillikdən b.e. – nın beşinci əsrinə qədər ticarət dənizçiliyi, liman xidməti, anbarlama, yüklərin emalı və onların digər ölkələrə çatdırılması sahəsində aktiv inkişaf baş vermişdir. Buna bariz nümunə olaraq «duz yolu» və «ipək yolu» kimi ticarət yollarını göstərmək olar.

İqtisadiyyatın sərbəst sahəsi kimi ekspedisiya fəaliyyəti X əsrdən mövcuddur. Dünyada ticarətin genişlənməsi, liman şəhərlərində ictimai anbarların yaradılması və ticarət yarmarkalarının keçirilməsi onun inkişafına əhəmiyyətli təsir göstərmişlər. Tarixən tacirlər öz sövdələşmələrinin nəqliyyat xidmətinin təşkili ilə özləri məşğul olurdular. Tacirlər malları istehsal yerində əldə edir, öz nəqliyyat vasitələri ilə onları istehlak bazarlarına çatdırırdılar. Malların qiymətində olan fərq tacirlərə nəqliyyat xərclərini ödəmək və müəyyən mənfəət əldə etməyə imkan verirdi. 

Ticarət və nəqliyyatın sonrakı inkişafı ticarət kompaniyalarının ixtisaslaşmasına gətirib çıxardı. Bunların bir hissəsi ticarət əməliyyatlarının maliyyələşdirilməsi, digər hissəsi tacirlərə məxsus malların çatdırılması işinə cəlb olundu, qalanı isə öz qüvvələrini yalnız ticarət əməliyyatlarının yerinə yetirilməsi – malların alınması və xırıd edilməsi işinə həsr etdilər. Beləliklə, ilk bank, nəqliyyat və ticarət kompaniyaları meydana gəldi. Yüklərin vaxtında və salamat çatdırılması ilə bağlı bütün işləri öz üzərinə götürən yeni tip kompaniyaların əsasını ekspeditorlar qoydular.

İlk vaxtlar ekspeditor əsas etibarı ilə komissioner rolunda çıxış edir və yalnız malla əlaqədar olurdu. Özünün nəqliyyat vasitələri olmayan ekspeditor nəqliyyat xidmətləri bazarında yaxşı baş çıxarır və öz müştərilərinin sifarişi əsasında malların çatdırılması, yəni daşınma, yükləmə, boşaltma, gömrük təmizləməsi, saxlanma, malın xırıd olunması və ödənişlərin yerinə yetirilməsi ilə bağlı bütün əməliyyatları həyata keçirirdi. Bundan başqa o, yüklərin optimal çatdırma marşrutlarının işlənilməsi və ucuz və etibarlı daşımaçıların seçilməsi ilə də məşğul olurdu. 

Qeyd etmək lazımdır ki, həmişə ekspeditorun fərdi və ya icarəyə götürülmüş anbarları olurdu. Malın çatdırılması prosesində ekspeditorun bu cür mövqe tutmasına səbəb, yükün düzgün saxlanması və anbarlanmasına qoyulan tələbləri ekspeditorun başqalarında daha yaxşı bilməsi idi. Yükün ən qənaətcil çatdırma yolları və əlçatan səmərəli nəqliyyat vasitələri digərlərindən daha yaxşı ekspeditora bəlli idi.  

XVI əsrdə yeni yolların, körpülərin tikintisi və daxili su yollarının abadlaşdırılmasında yüksək aktivlik müşahidə olundu. Elə bu vaxt öz fəaliyyətində daşıma sənədləri: konosament, nəqliyyat qaimələri, anbar qəbzləri və s. istifadə etməyə başlayan iri ekspedisiya firmaları meydana gəlir. 

XVIII əsrin başlanğıcında ekspeditorlar göndərişlərin konsolidasiyası, yəni yüklərin bir təyinat məntəqəsinə çatdırılma üçün bir neçə yük göndərəndən toplanması əməliyyatlarına girişdilər, yüklərin sığortalanması tətbiq olundu. Yavaş – yavaş ekspeditorlar maliyyə əməliyyatlarından azad olur və bu əməliyyatları kommersiya banklarına ötürürdülər. 

Paravozun ixtira edilməsi dünyanın bir sıra ölkələrində dəmir yolu şəbəkəsinin yaranmasına gətirib çıxardı. 1850 – ci illərdən sonra dəmir yolu quru yolla yük daşımalarında monopolist mövqe tutdu. Dəmir yolu ilə daşıma haqqı at araba ilə daşıma haqqının 10 faizini təşkil edirdi. Dəniz nəqliyyatında böyük gəmilərin və iri qabaritli və ağır çəkili yüklərin emal olunması üçün buxar kranlarının tikintisi üçün imkan yarandı. Hava şəraiti və mövsümdən asılılıq getdikcə azalırdı. 

XIX əsrin əsas hissəsində ekspeditorlar, adətən, öz fəaliyyətlərini nisbətən məhdud fəzada, öz işlərinə bir və ya iki ölkədə olan kontorlarını cəlb etməklə, həyata keçirirdilər. Onların maraqlarını müdafiə edən böyük təşkilatları olmayan ekspeditorlar yük daşımalarının təşkilində agent sifəti ilə iştirak etməyi və ya daşımaların praktiki yerinə yetirilməsində məsuliyyəti digər şəxslərin üzərinə qoymağı daha üstün hesab edirdilər. Əgər ekspeditor daşıma müqaviləsi bağlamışdısa, müştəri onun adından və onun tapşırığı ilə bağlanmış bu müqavilənin əsasında daşımaçıdan öz vəzifələrinin yerinə yetirilməsini birbaşa tələb edə bilərdi. 

İngiltərədə dəniş daşımaçılarını təmsil edən agentlər, yüklərin limandan limana çatdırılmasından daha çox xidmət tələb edən yük göndərənlər üçün ekspeditor xidmətləri mənbəyi idilər. Dəniz agentləri yük göndərənin yükünün, yük gəmidən boşaldılandan sonra da, daşınmasının təşkili üçün öz əlaqələrindən istifadə edirdilər və bu cür fəaliyyət növü ekspeditor işinin əsasını təşkil etdi. Belə agentlər göstərdikləri xidmətlər üçün öz müştəriləri hesab etdikləri yük göndərənlərdən komission haqq alırdılar. 

Avropada baş verən sənaye inqilabı ekspeditorlara öz fəaliyyətlərini digər kontenentlərə yaymağa şəraiti yaratdı. 1880 – ci ildə Leypsiqdə ekspeditorların birinci konqresi oldu. Bu konqres dünya ticarəti sahəsində qarşılıqlı münasibətlər sisteminin yaradılması üçün təkan oldu.  Bu sistemin yaradılmasında mühüm mərhələ afrika ərazilərinin bölgüsünü dəqiqləşdirən Berlin (1884 – 1885) konfransı hesab olunur. Bu vaxta coğrafi kəşflər və yeni torpaqların bölüşdürülməsi başa çatdı. Metropoliya və koloniyalar arasında siyasi və iqtisadi münasibətlərin saxlanması onlar arasında nəqliyyat əlaqələrinin inkişafını tələb edirdi. 

Amerika və Asiya ölkələri əsasən malların import olunmasına meylli idilər və bu ölkələrdə olan ekspeditorlar agent  - import olunan malların alıcısı və gömrük brokeri rolunu oynayırdılar. Dəniz limanları və paytaxt şəhərlərində möhkəmlənən ekspeditorlar anbar fəaliyyəti və malların ölkənin daxili rayonlarına çatdırılması üzrə də ixtisaslaşırdılar. Emal sənayesinin inkişafı ilə əlaqədar yüklərin xammal kimi Avropaya geri axını inkişaf etdirilirdi.

XIX əsrin sonu XX əsrin əvvəllərində avtomobillər və təyyarələr meydana gəldilər. Avtomobilləşmə dövrünün başlanması ilə əlaqədar təcili daşımaları aşağı maya dəyəri ilə yerinə yetirmə imkanı yarandı.

1950 – ci illərin sonunda daşıma həcminin kəskin artması ilə əlaqədar  beynəlxalq daşımalarda növbəti inqilab baş verdi. Praktikada altlıqlar, qatlanan taralar, konteynerlər və s. aktiv tətbiq edən ekspedisiya kompaniyaları bu prosesdə mühüm rol oynadılar. 

Konteynerlərdən istifadənin inkişafında 1965 – ci ildə ilk dəfə transatlantik daşımalarda tətbiq edilən böyük yük götürmə qabiliyyətli konteynerlərin meydana gəlməsi mərhələ xarakteri daşıdı. Hal – hazırda nəqliyyatda 3 mln – dan çox böyük yük götürmə qabiliyyətli konteyner istifadə edilir və konteyner daşımalarının 80% - nə ekspedisiya kompaniyaları nəzarət edir. 

SSRİ – də iqtisadiyyatın «planlı və mərkəzləşdirilmiş» idarə edilməsi şəraitində nəqliyyatda sərbəst konkurensiya demək olar ki, yox idi, yük axınları uzun müddətli planlaşdırılma sxeminə uyğun paylanılırdı. Məsələn, xarici ticarət yüklərinin daşınması üçün gəmiçiliklərin haqqı 5 ildə bir dəfə təsdiq olunan tariflərlə ödənilirdi. Bu tariflər fraxt bazarında baş verən istənilən dəyişikliklərdən asılı olmayaraq beş il müddətində dəyişilməz qalırdı. Buna baxmayaraq SSRİ – nin çox əlverişli coğrafi vəziyyəti hesabına xarici ticarət yklərinin daşınmasından gələn gəlir ölkənin valyuta gəlirlərnin əhəmiyyətli hissəsini təşkil edirdi. 

1980 – cı illərin başlanğıcında SSRİ ərazisindən keçən tranzit yük daşımalarının  təşkili və yerinə yetirilməsi zamanı ekspeditor fəaliyyətindən dövlət xəzinəsinə ildə ora hesabla 300 mln dollar gəlirdi. Xarici ticarət yüklərinin daşınmasını təmin edən yeganə ekspeditor «Soyuzvneştrans» təşkilatının transzit yük daşınmasından əldə etdiyi gəlir SSRİ – yə verilən kreditlərin bütün faizlərini ödəməyə çaırdı.  Bu zaman transzit daşımalarının yalnız iki istiqaməti işləyirdi: Uzaq – Şərq – Brest və Brest – İran.

Bazar iqtisadiyyatına keçiddən sonra xarici ticarət yüklərinin daşınmasının təşkili və kommersiya praktikası əhəmiyyətli dəyişikliklərə uğradı. Bazara keçid nəqliyyat xidmətləri sahəsində kəskin konkurensiyaya gətirib çıxardı. Sərt mərkəzləşdirilmiş bir monopolist təşkilatın əvəzinə bazara onlarla nəqliyyat, ekspedisiya və nəqliyyat – ekspedisiya kompaniyaları çıxdı. 

Keçmiş ölkənin yerində yaranan müstəqil ölkələrin xarici ticarətinin coğrafi paylanması və onun mal strukturu prinsipial olaraq dəyişildi. Daşımalarda dəniz nəqliyyatının payı artdı, nəqliyyat xidmətlərinin keyfiyyətinə olan tələblər daha da sərtləşdi. İmportun mal strukturunda bahalı geniş tələbat malları və ərzaqın, yəni konteynerlərlə daşınmağa yararlı yüklərin payı artdı.

Müasir dövrdə keçmiş SSRİ ərazisində xarici ticarətdə daşınan baş yüklərin və konteynerlərin 75-85% nəqliyyat-ekspedisiya və agent firmaları vasitəsilə rəsmiləşdirilir. Sənaye və ticarət firmalarının təchizat - xırıd strukturunda nəqliyyat bölmələri ləğv edilərək onların funksiya və heyəti ekspeditor müəssisələrinə verilir. 

Konteyner daşımalarının üçdə iki hissəsini «qapıdın-qapıya» texnologiyası ilə, yəni qarışıq rabitələrdə operator sifətində iştirak edən ekspeditorlar həyata keçirirlər.

Hələ 1991 – ci ildə Beynəlxalq ekspeditor asossiasiyaları federasiyası (FİATA) qeyd edirdi ki, dünyada yalnız xarici ticarət yüklərinin daşınması ilə 8 mln mütəxəssis məşğul olur.

Xarici ticarət yüklərinin daşınmasının müasir ekspeditoru yüksək ixtisaslı mütəxəssis olmalıdır. O, bütün nəqliyyat növlərinin daşıma və kommersiya texnologiyaları üzrə müəyyən minimum biliklərə malk olmalı, nəqliyyat və gömrük tariflərini «oxumağı bacarmalı», mülki və beynəlxalq qanunvericiliyi, milli nəqliyyat nizamnamələri və kodekslərini yaxşı bilməlidir. 

90 – cı illərin əvvəlində kadrların hazırlanması üzrə FİATA Şurası öz üzvləri arasında «Nəqliyyat – ekspeditor əməliyyatlarında biznesin təşkili üzrə magistr vəzifəsinin beynəlxalq uyğunluq standartı»nı yaydı, yəni bu peşə üçün ali təhsilin prioritet hesab olunduğunu qeyd etdi. 

1994 – cü ildə FİATA dörd avropa dilində 276 söz və termindən ibarət sinonimlər toplusu çap etdi və daşımalarda səhv etmə hallarının qarşısını almaq üçün bu minimumdan artıq olan nəqliyyat terminlərinin ingilis orijinalında istifadə olunmasını məsləhət gördü. 

Təqdim olunan kursun vəzifəsi nəqliyyat xərclərinin maksimum azaldılması şərtilə yük göndərənin ekspeditoru kimi və nəqliyyat vasitələrinin maksimal səmərəli istismarının təmin olunması şərti ilə daşıma agenti kimi malların çatdırılmasının nəqliyyat - loqistik sxeminin işlənilməsini və praktik əməliyyatlar aparılmasını bacaran mütəxəssislər  hazırlanmasıdır. 

1.2. Ekspeditor  və agentlərin fəaliyyətini nizamlayan beynəlxalq və milli assosiasiyalar
Son illər nəqliyyat sahəsində beynəlxalq əlaqələr xeyli möhkəmlənmiş, müxtəlif səviyyələrdə vahid nəqliyyat siyasətinin əsas prinsiplərinin işlənilməsində qarşılıqlı anlaşmanın yaxşılaşdırılması istiqamətində konkret addımlar atılmışdır.  

1926 – cı ildə Avropanın on altı ölkəsinin ekspeditor assosiasiyaları Vyanada Beynəlxalq ekspeditor assosiasiyaları federasiyası (BEAF) (FIATA - Federation Internationale des Associations de Transitaires et Assemiles) yaratdılar. FİATA beynəlxalq səviyyədə ekspeditorların fəaliyyəti üçün normal şərait yaradılması, nəqliyyat sənədlərinin vahid formalarının, ekspeditor fəaliyətinin vahid qaydalarının işlənilməsində  mühüm rol oynayır. Beynəlxalq ekspeditor assosiasiyaları federasiyası hal – hazırda dünyada ən iri qeyri-hökumət təşkilatıdır, 152 ölkədə təmsil olunur və daxili və xarici ticarət mallarının çatdırılmasının təşkilatçısı funksiyasını yerinə yetirən müxtəlif mülkiyyət formasına malik təxminən 50 min ekspeditor təşkilatının fəaliyyətini əhatə edir. Bu təşkilatlarda 10 mln – dan çox adam məşğuldur.  FİATA BMT – nın iqtisadi şurasında və BMT – nin ticarət və inkişaf Konfransında məşvərətçi səsə malikdir. 

FİATA – nın əsas vəzifələri aşağıdakılardır:

· dünyanın bütün ölkələrinin ekspeditorlarının bir təşkilatda birləşdirilməsi və onların marağını dünya ekspeditor bazarında təmsil edilməsi;

· mal göndərişləri və yük daşımalarının yerinə yetirilməsi ilə bağlı olan beynəlxalq təşkilatlarda iştirak etməklə ekspeditorların marağının müdafiəsi;

· işgüzar dairələrin və geniş ictimaiyyətin, beynəlxalq ticarət mallarının yerdəyişməsi prosesində, iqtisadiyyatın ekspeditor sahəsinin məqsədləri, vəzifələri və rolu ilə tanış edilməsi;

· ekspedior xidmətlərinin keyfiyyətinin unifikasiya olunmuş ekspeditor sənədlərinin, nümunəvi ekspedisiya şərtlərinin işlənilməsi və praktikada tətbiqi, sığorta məsələlərinin həlli, informasiyanın elektron mübadiləsi vasitələrinin tətbiqi yolu ilə artırılması;

· professional ekspeditor kadrlarının hazırlanmasına kömək.

FİATA – nın üzvlərinə aşağıdakı xidmətlər təqdim olunur:

· beynəlxalq təşkilatlarla münasibətdə sahənin kommersiya siyasəti ilə təmin edilməsi;

· ekspeditor sahəsinin inkişafı məqsədi ilə, hakimiyyət orqanları tərəfindən diskriminasiya və məhdudiyyət tədbirləri məsələlərində həm milli, həm də beynəlxalq səviyyədə kömək göstərilməsi;

· daşımaçıların təşkilatları ilə münasibətlərin nizamlanması məsələlərində kömək göstərilməsi;

· FİATA – nın sənədlərinin işdə tətbiq olunmasına kömək göstərilməsi;

· ekspeditorların məsuliyyətinin sığortalanması işində kömək göstərilməsi;

· beynəlxalq daşımaların hüquqi bazasının yaradılması və təkmilləşdirilməsi, standart ticarət-nəqliyyat qaydalarının tətbiqində köməklik göstərilməsi;

· professional hazırlığın təşkili işində köməklik göstərilməsi;

· ictimai münasibətlərin gedişi haqqında məlumat verilməsi;

· verlinlərin elektron mübadiləsi sistemlərinin tətbiqi işində kömək göstərilməsi;

· FİATA – nın dərslik və texniki kitabçalarının təqdim olunması;

· forumlar, qurultay və simpoziumlarda iştirak.

FİATA – nın aşağıdakı strukturları vardır:

Baş Şura;

Direktorlar Şurası.

Rəyasət heyəti. 

FİATa – nın ali orqanı Baş Şuradır. Baş Şura prezidenti, baş katibi, xəzinədarı və vitse prezidentləri seçir, üzvlük haqlarının miqdarını təyin edir, yeni üzvləri təsdiq edir, institutlar yaradır və onların rəhbərlərini təsdiq edir, Direktorlar Şurasının hesabatını və illik büdcəni müzakirə və təsdiq edir.

Direktorlar Şurası (institut rəhbərlərinin daxil olduğu) bütün kontinentlərin nümayəndələrindən təşkil olunur və cari işə rəhbərlik edir, yalnız sessiyalara və qurultaylara yığılır.

Rəyasət heyəti prezidentdən, baş katibdən və xəzinədardan ibarətdir. Bu, daimi işləyən orqan olub Sürixdə yerləşir.

FİATA struktur cəhətdən üç «institut»dan (aviasiya daşımaları institutu (AFİ), gömrük və ticarətin sadələşdirilməsi məsələləri institutu (CFİ), multimodal nəqliyyat institutu (MTİ)), «işçi qruplar»dan və «müşavirlər şurası»ndan ibarətdir. Hər bir institut bir və ya bir neçə daimi işçi qrupa, məsələn, hava daşımaları institutu İATA ilə münasibətlər üzrə bir işçi qrupa, multimodal nəqliyyat institutu dəniz, avtomobil və dəmir yolu daşımaları üzrə üç qrupa, gömrük və ticarətin sadələşdirilməsi institutu isə gömrük münasibətləri və təhsilin təşkili üzrə iki qrupa malikdir.

Müşavirlər şurası hüquqi məsələlər, professional təhsil, ictimai münasibətlər müşavirlərindən ibarətdir. 

FİATA – da işlənilən və məsləhət görülən rəsmi qeydiyyatdan keçmiş forma və sənədlər Beynəlxalq ticarət palatası tərəfindən tanınmışdır. Bu sənədlərdən istifadə hüququ yalnız FİATA – nın həqiqi üzvləri olan 130 – dan çox milli assosiasiyanın preroqatividir (müstəsna hüququdur). 

Ekspeditor sahəsinin xarici ticarətin inkişafına şərait yaradan və istehsal və istehlakla əlaqədar olub nəqliyyat prosesini nizamlayan bənd kimi qəbul olunması FİATA – nın əsas xidməti hesab olunur.  Professional etika sifarişçinin sirrini şəxsi məqsədlər üçün istifadə etməyi ekspeditora qadağan edir. 

FİATA çərçivəsində işlənilmiş və geniş tətbiq tapmış sənədlərə aşağıdakılar aiddir: qarışıq (multimodal) daşımalar konosamenti, anbar qəbzi, yükün qəbul olunması sertifikatı, nəqliyyat sertifikatı. Öz ekspedisiya şərtlərini işlədikdə milli ekspeditorlar üçün nümunə olan ekspedisiya şərtlərinin layihəsi qəbul olunmuşdur. Adları çəkilən sənədlər dünya praktikasında geniş tətbiq taparaq yüksək şöhrət qazanmış və işgüzar dairələr tərəfindən ekspeditorun yüksək etibarlılıq və professionalizmi kimi tanınmışdır. 

1.3. Azərbaycan ekspeditorlar assosiasiyası
AEA - (Association of Freight Forwarders of Azerbaijan – AFA).

Azərbaycan ekspeditorlar assossiasiyası AEA 1997 – ci il  11 iyulda Bakıda təsis olunmuşdur. AEA – ya səkkiz nəqliyyat ekspediotr təşkilatı daxıldir. AEA ictimai, qeyri-hökumət, qeyri-kommersiya təşkilatı olub mənfəət götürməyi öz məqsədi hesab etmir.

AEA – nın məqsədləri aşağıdakılardır:

· antimonopolist fəaliyyət nöqteyi – nəzərindən assosiasiyanın üzvləri arasında sağlam rəqabətin inkişafına kömək edilməsi; 

· nəqliyyat ekspeditor xidmətinin keyfiyyətinin, daşımaların səmərəliliyinin artırılması və sahənin inkişafına qayğı göstərilməsi;

· Beynəlxalq ekspeditor assosiasiyaları federasiyası (FİATA) və digər beynəlxalq təşkilatlarla sıx əməkdaşlıq edilməsi;

· assosiasiyanın həqiqi üzvlərinin Beynəlxalq ekspeditor assosiasiyaları federasiyasına (FİATA) qəbul olunmasına kömək edilməsi;

· Azərbaycanda nəqliyyat – ekspedisiya sahəsində beynəlxalq normalar və konvensiyalara uyğun gələn hüquqi bazanın yaradılmasında aktiv iştirak etmək. FİATA – nın sənədlərinin və digər beynəlxalq standart sənədləşmələrin Azərbaycanda tətbiqinə kömək göstərilməsi;

· assosiasiyalar və xarici partnyorlar arasında gələcək əməkdaşlıq məqsədi ilə münasibətlərin qurulması;

· assosiasiya üzvlərinin FİATA və digər beynəlxalq təşkilatların köməyi ilə nəqliyyat – ekspedisiya fəaliyyəti sektorunda inteqrasiyası;

· dövlət orqanları, ictimai və digər təşkilatlar qarşısında hüquqi şəxslərlə mübahisə və həm Azərbaycanda, həm də onun hüdudlarından kənarda məhkəmə iddiası qaldırılan zaman assosiasiyanın üzvlərinin maraqlarının müdafiə olunması;

· nəqliyyat – ekspedisiya fəaliyyətinin imicinin artırılması;

· xüsusi mətbuat vasitələrinin və sahə ədəbiyyatının nəşr olunması;

· nəqliyyat- ekspedisiya sahəsində məşğul olan müəssisələrin rəhbər və sıravi əməkdaşları üçün ixtisasartırma kurslarının təşkili;

· dünya praktikasında qəbul olunmuş nəqliyyat-ekspedisiya texnologiyalarının tətbiqi.

AEA Almaniya, Finlandiya, Türkiyə, Bolqarıstan, MDB və digər ölkələrin hökumət və professional ittifaqları, birlikləri ilə sıx kontakta malikdir. 

fəsil 2. Nəqliyyat ekspedisiya xidmətinin nəqliyyat prosesində rolu
Bəzi müəlliflərin fikrncə, nəqliyyat, hasilat, emal və kənd təsərrüfatı kimi maddi istehsal sahəsinə aiddir. Bu sahənin məhsulu material nemətlərin və əhalinin yerdəyişməsidir. Eyni zamanda istehsal olunan və istehlak edilən bu yerdəyişmə spesifik məhsul kimi nəqliyyat xidməti şəklində istehlak dəyərinə malikdir. 

Nəqliyyat xidməti mübadilə dəyərinə, yəni başqa mal (barter) və pula (fraxt, yığımlar və s.) dəyişdirilmə xassəsinə malikdir. 

Xidmətlərin realizasiya üsuluna görə nəqliyyatı ümumi təyinatlı və qeyri-ümumi təyinatlı olaraq iki yerə bölürlər. Kommersiya təşkilatları tərəfindən həyata keçirilən daşımalar ümumi təyinatlı nəqliyyatla olan daşımalar kimi qəbul olunur və bu daşımaları yerinə yetirən təşkilat yüklərin, sərnişinlər və onların baqajının daşınmasını istənilən vətəndaşın və ya hüquqi şəxsin müraciəti əsasında yerinə yetirilməyə borcludur. 

Ümumi təyinatlı nəqliyyata dəmir yolu nəqliyyatı, gəmilərinin hərəkəti elan olunmuş cədvəl üzrə və yük daşımalarının yerinə yetirilməsi çap olunmuş tariflə olan xətti dəniz və çay gəmiçiliyi, müntəzəm avtomobil və aviasiya nəqliyyatı aiddir. 

Qeyri ümumi təyinatlı nəqliyyata xammal, yarımfabrikat, hazır məhsulun sənaye nəqliyyatı ilə istehsaldaxili yerdəyişməsi, həmçinin dəniz və çay donanmasının tramp gəmilərinin, qeyri müntəzəm avtomobil və hava nəqliyyatının fərdi müqavilə və qiymətlə yerinə yetirildiyi yük daşımaları aiddir. 

İstənilən sənaye istehsalı prosesi və kənd təsərrüfatının davamı hesab olunan nəqliyyat prosesinin, eləcə də nəqliyyatın yerüstü (dfmir yolu, avtomobil, boru kəməri), su (dəniz, çay, göl) və hava (aviasiya) nəqliyyatı kimi sahədaxili bölgüsü də vardır. Elektrik xətləri şəkildə olan elektron nəqliyyatı nəqliyyatın xüsusi növü qəbul oluna bilər. 

Nəqliyyat iqtisadi rayonları və xalq təsərrüfatı sahələrini əlaqələndirməklə əməyin beynəlxalq və daxili ictimai ərazi-coğrafi bölgüsünü təmin edir. 

